Amics Enemics 5
L’actualitat
Lo Domenge COMMET, noveme 2025

Lo Joan que vien arrejúnher lo Mariús a l’estanquet.
Joan : Adiu, Mariús !
Mariús : Tè, e adiu Joan ! Que va ?
Joan : Quiò ! Que’t puish parlar ?
Mariús : Quiò ! Plegas la cama e ditz-me çò qu’i a !
Joan : Chis ! Qu’ès a legir lo jornau ?
Mariús : Com a cada jorn. Qu’es important de conéisher l’actualitat deu jorn.
Joan : Solide ! E las novèlas deu parçan tanbei.
Mariús : Vertat ! Vòs béver un pion ? Vin roi de Gasconha, que t’agrada ?
Joan : Òh bè, totun !
Mariús : E, veids, las tradicions que’s perden. Adara los joens que son a béver cervesa a l’aperitiu.
Joan : N’èm pas mèi joen, Mariús !
Mariús, qui se n’arrid : Ah, ah, ah ! Santat, mon amic !
Joan e Mariús que trincan.
Mariús : Alavetz, çò qu’i a ?
Joan : Com ac saps, qu’èi amics qui an apitat ua ràdio dens lo parçan de las Lanas.
Mariús : Qu’ac sèi ! Ràdio Cap a Cap ! Que coneishi. Qu’escoti a còps, sustot lo matin.
Joan : Hòrt plan ! E bè, lo gavidaire d’aquesta ràdio que m’a demandat si èri interessat entad animar ua emission d’actualitat. Que’n penses ?
Mariús : Bè, la proposicion qu’es entà tu, Joan. Si es interessat, la cau har aquesta emission. Çò qu’as responut ?
Joan : Arrei, pro moment. Ne sui pas solide d’i arribar… solet.
Mariús : Aaaah ! Qu’es per aquò qu’ès vienut a’m véder. Entà’m demandar ajuda. Qu’as besonh de jo. Mariús, ajuda, ajuda ! Ah, ah, ah !
Joan : Ah tu hòu, tostemps a colhonar ! Ne vui pas sonque lo ton avís, pr’amor, solet, que’m sembla un chic pesuc aqueste ahar. Tu, qui es a legir lo jornau cada jorn, com harés entà parlar de l’actualitat au micrò ?
Mariús : Mes, Joan, que vòs parlar de quina actualitat ? La d’ací, deu parçan, o nacionau ? L’actualitat politica, economica, culturau ? En permèr que’t cau causir, pensi, non ? Çò que t’an dit a la ràdio ?
Joan : E bè, qu’èi carta blanca. Que puish har çò que vui ! Veids, n’i a pas mèi simple.
Mariús : Ah mes, praube de tu, qu’es aquò lo mes complicat, har simple.
Joan : Sèi pas com es hèit lo ton cervèth ? A cada còp que respones a costat de la question. Que cerqui juste a har simple, pensar simple, parlar simple. E jo, sonque d’i pensar, que n’èi lo cap com ua cuja ! Com har Mariús entad avéder la comprenença* simple ?
Mariús : Ne cau pas complicar l’actualitat ! (Un temps) E perqué m’espias atau ?
Joan : Mariús, que sui simple. L’actualitat qu’es complicada. Que vui parlar de l’actualitat de faiçon simple ! Qu’es tot !
Mariús : Ah, qu’es tot ? Alavetz, qu’es simple. De qué vòs parlar ?
Joan, en·hastiat* : Mès hilh de cloca, que’t trufas de jo o qué ? Cada matin qu’ès a legir lo jornau, de la debuta dinc a la fin. Que coneishes tot çò qui’s passa dens la França, dens lo monde dinc au programa de television deu ser e ne’m pòts pas díser com harés entà parlar de l’actualitat ? Que’t fotas de jo o qué ?
Mariús : Non !
Joan : Ne compreni pas !
Mariús : Qu’es simple ! Tota la matiada qu’èi lejut lo jornau e, hens lo cap, que’m demora un haish* d’informacions, totun. Alavetz, si aví ua cronica a har, que’m caleré causir un subjècte precís entà non pas mesclar tot çò qu’èi enregistrat deu jornau. E’m segueishes ?
Joan : Quiò, contuna !
Mariús : E bè, en purmèr, que’t cau préner lo jornau e causir lo ton subjècte !
Joan : Mès Mariús, tots los subjèctes de l’actualitat que son importants. Ne’n puish pas causir sonqu’un ! Entà la ràdio que’m cau presentar com si èra un jornau de totas las actualitats, veids, e en gascon !
Mariús : Que vei (vedi) sustot que n’as pas enveja de léger lo jornau e de’t har ua opinion de l’actualitat. Qu’es un gran pacantàs* !
Joan, picat* : Ne’m hèi pas plesir d’enténer aquò, Mariús ! N’es pas amistós !
Mariús : Òh, praube de tu ! Que’m vas har ua depression sentimentau sus l’autar de l’actualitat ?
Joan : Ne’t balharèi pas aqueth plesir, mossur. Que’t demandi sonque com har entà arresumir l’actualitat ?
Mariús : Bon ! Shens nada opinion, nada orientacion politica, sociau e culturau, que pòts tribalhar dab l’AFP ! N’as pas sonque a arrevirar en gascon.
Joan : Que’t trufas enqüèra ! Çò qu’es aquò, l’AFP ?
Mariús : L’AFP qu’es ua agéncia d’informacion globau, qui balha cada jorn e dab arsec*, los eveniments sancèrs* e verificats de l’actualitat quotidiana. Que pòts verificar sus internèt.
Joan : E aquesta AFP, que parla de l’actualitat deu parsan ?
Mariús : E non, que’t cau léger lo jornau d’ací, si vòs saber causas d’aquesta actualitat ! Desolat, que’t va caler tribalhar un chic si vòs apitar la toa emission en gascon.
Joan : Ah, totun, que’m comprenes ! A la hèita fin, ne serà pas complicat per nosauts. Tu, que vas arrevirar e escríver los articles en gascon, e jo, me’n vau presentar , de viva vutz, lo jornau gascon, cada mijorn, a l’ua òra sus Ràdio Cap a Cap ! Mercí, Mariús ! Mercí de la toa volontat militanta entà defénder la lenga, la cultura e l’actualitat gascona !
Mariús : … (Au lunh, bruts de las practicas de l’estanquet)
Joan : Ne dits pas arrei ? Çò qu’as a m’espiar atau ?
Mariús : Qu’es plan pagat ?


E cric e crac la bregada qu’es acabada.
E crac e cric lo pleitei qu’es de uei

